
Прафсаюзы ўчора і сёньня

Яна Кашпарова /  Jana Kašparová

Хутка пашыраючыйся крызіс таталітарных рэжымаў у 1989 годзе ў Чэхаславаччыне закрануў 
і прафсаюзы. Адзінай манапольнай прафсаюзнай арганізацыяй быў Рэвалюцыйны прафсаюзны рух 
(РПР), які да лістападу 1989 году налічваў 7 мільёнаў членаў. Пасля 17 лістапада шматлікія першасныя 
прафсаюзныя арганізацыі на працоўных месцах асуджалі жорсткі чын паліцыі і падтрымалі заклік 
ГФ да генэральнай забастоўкі. Асуджэньне дэманстрацыі і выступы кіраўнікоў прафсаюзаў супраць 
забастоўкі шэраговыя члены ўспрынялі як здраду кіраўніцтва РПР і пачалі стыхійна закладаць на 
прадпрыемствах забастовачныя камітэты. Гэта адбывалася па ўсёй Чэхаславацкай рэспубліцы. Па 
ініцыятыве забастовачных камітэтаў дзевяці буйнейшых праскіх заводаў узьнікла Аб’яднаньне 
забастовачных камітэтаў (АЗК), якое вельмі хутка стала цэнтрам забастовачнага руху. Аб’яднаньне 
ўзьнікла практычна само па сабе, ня мела прафэсійнага апарату, было літаральна 20 чалавек, якія 
кіравалі падрыхтоўкай генэральнай забастоўкі.

27 лістападу 1989 году з 12 да 14 гадзінаў адбылася па ўсёй тэрыторыі рэспубікі генэральная 
забастоўка, у якой прыняло ўдзел 75  грамадзян. АЗК распачала сваю дзейнасьць з пасьпяховай 
забастоўкі. Гэта прывяло да новых выбараў у прафсаюзных арганізацыях і да падтрымкі 
патрабаваньняў Грамадзянскага форуму. Пасьля ў АЗК зьявіліся супярэчнасьці з ГФ, які патрабаваў 
пераводу забастовачных камітэтаў прадпрыемстваў на плятформу ГФ. 2 і 3 сакавіка 1990 году адбыўся 
надзвычайны ўсеагульны прафсаюзны зьезд, які спыніў дзейнасьць РПР і на якім была заснавана 
цалкам новая цэнтральная прафсаюзная ўстанова – Чэхаславацкая канфэдэрацыя прафсаюзных зьвязаў 
(ČSKOS). Самым значным рашэньнем, прынятым на зьезьдзе, быў падзел раней адзінай маёмасьці РПР 
сярод першасных арганізацый, прафсаюзы і большая частка агульнай прафсаюзнай маёмасьці былі 
пераведзены пад кіраўніцтва новаўзьніклай арганізацыі. Частка маёмасьці, якой распараджалася гэтая 
арганізацыя ў 1994 годзе была пераведзеная ў акцыянэрнае таварыства GEN, акцыянэрамі якога былі 
асобныя прафсаюзныя арганізацыі. Аматарства ў распараджэньні гэтай маёмасьцю і продаж акцый 
GEN па-за межамі прафсаюзаў былі галоўнай прычынай, чаму прафсаюзы страцілі значную частку 
каштоўнай нерухомсьці.

Новыя прафсаюзы з самага пачатку вельмі прыхільна ставіліся да трансфармацыйных працэсаў, 
якія адбываліся ў грамадзтве. У згодзе з думкамі большасьці насельніцтва, а на той час і большасьці 
сваіх членаў, прафсаюзы на пачатку эканамічнай трансфармацыі вельмі моцна падтрымлівалі 
радыкальныя крокі лібэральнай эканамічнай рэформы. Паслья ажыцьцяўленьня гэтых крокаў яны 
стваралі спрыяльныя ўмовы сацыяльнага перамір’я. Без такога падыходу прафсаюзаў пасьпяховую 
трансфармацыю ў ЧР немагчыма ўявіць. Прафсаюзы падтрымалі шлях хуткай прыватызацыі 
дзяржаўнай маёмасьці. Пры гэтым яны кіраваліся перш за ўсё інтарэсам атрымаць аўтэнтычнага 
партнэра з боку працадаўцаў для свабодных калектыўных перамоваў. Прафсаюзы падкрэсьлівалі 
запаволенасьць і непасьлядоўнасьць працэсу прыватызацыі. З другога боку яны крытызавалі 
і дачасны адыход дзяржавы з ролі ўласьніка яшчэ на этапе падрыхтоўкі прыватызацыі і падчас яе. 
Гэты адыход пад агульнай назвай «перадпрыватызацыйная агонія прадпрыемстваў» меў самыя 
неспрыяльныя вынікі для становішча прадпрыемстваў і для култывацыі прадпрымальніцкага 
асяродзьдзя ўвогуле.

Сацыяльныя наступствы гэтых працэсаў успрымаліся як непазьбежная даніна за выпраўленьне 
былых памылак і цалковае аздараўленьне эканомікі. Акрамя гэтага пасьля першапачатковага коштавага 
шоку ў 1991 годзе адбылося запавольваньне інфляцыі. Рост намінальнай зарабатнай платы, зручная 
разгалінаваная сыстэма кампенсацый у сфэры сацыяльных даходаў і галоўнае нізкі ўзровень беспрацоўя, 
стваралі адчуваньне паступовага павышэньня жыцьцёвага ўзроўню.

Прафсаюзы ў прынцыпе сталі адзіным значным прызнаным партнэрам ураду падчас фармаваньня 
сацыяльнай палітыкі і пры падрыхтоўцы рэформы сацыяльнай сыстэмы. З дапамогай трохбаковых 
перамоваў адбыліся шматлікія карэкцыі рыхтаваных мерапрыемстваў. Рада гаспадарчай і сацыяльнай 
дамовы (трохбаковае пагадненьне) была створаная ў кастрычніку 1990 году. Гэта было дабравольнае 
пагадненьне трох сацыяльных партнэраў: ураду, прафсаюзаў і арганізацыі прадпрымальнікаў. Ня 

гледзячы на гэтае станоўчае разьвіцьцё адбыліся пэўныя супярэчнасьці ў поглядах, якія, як паказала 
далейшае разьвіцьцё, былі прадвесьнікамі будучых сутыкненьняў між прафсаюзамі і ўрадам наконт 
характару будучай сацыяльнай рэформы.

Яна Кашпарава зьяўляецца галоўным рэдактарам прафсаюзнага тыднёвіка і мэдыяльнай дарадкіняй старшыні 

Чэскамараўскай калегіі прафсаюзаў.


